
Lefapha la Thibelo le Taolo ea Likoluoa (DMA) le sa tsoa ntša phat-
lalatso ka Letona Ofising ea Tona-Kholo moo le faneng ka tlaleho 
ea chelete eo le e sebelisitseng ho reka lijo-thollo tsa Basotho. Li-
hlahisoa tseo DMA e li rekang ke poone, mabele, koro le linaoa ‘me 

e nka ho tloha ka 50kg. Mona DMA ha e thuse feela batho ba anngoeng 
ke tlokotsi kapa eona koluoa, empa e fana ka tšehetso e kholo haholo ho 
lihoai hobane li fumana ‘maraka haufi. Ho reka lihlahisoa tsa lehae ke taba 
e ntle ebileng e khothaletsoang haholo, e ne e le hona hae Lesotho mona 
hoo re neng re nena tsa rona re mathela ho tsa linaha tse ling. Letona le 
kopile lihoai ke hona ho hlahisa haholoanyane e le hore lefapha le se ke 
la iphumana le tsoetse kantle ho naha ho reka lijo. Lihoai tsa habo rona, 
rea tseba maemo mehleng ena h’a lumele haholo ha re tla phetohong ea 
boemo ba leholimo empa etsang ka matsapa le makhobonthithi ohle ho 
hlahisa. Sebelisang monyetla ona o kapel’a lona e se re la iphumana le 
llela metsotso, ‘me le ntse le sola ‘muso hore ha o tšehetse lihoai ka letho. 
Atamelang liofising tsa DMA ho fumana lintlha tse hlokahalang mabapi le 
thekiso ea lijo-thollo tseo.

Leqeme la mesebetsi le teng kahar’a naha leo Tona-Kholo a ileng a phat-
lalatsa ehlile e le ntho e tšoenyang naha ka mokhoa o khethehileng; ho bo-
nahala ho e-na le taba eo motho a sitoang ho e utloisisa hantle tjena. ‘Muso 
o phatlalatsa tlhokahalo ea mesebetsi e le koluoa, joale basebetsi ba lifeme 
ha ba rata ho tseba hore na ho etsahalang joang ka mesebetsi ea bona; ba 
haneloa ho etsa boitseko? Kapa ha re bua ka tlhokahalo ea mesebetsi re 
shebile ba sa sebetseng feela, ba sebetsang ha re ba natse ka letho? Ba-
sotho ba ‘maloa joale ba tšoentsoe ke taba ea Sepolesa sa Lesotho ea ho 
hanela basebetsi bao ho phethahatsa tokelo ea bona ea molao ea ho etsa 
mohoanto oa khotso o isang litletlebo tsa bona ho Tona-Kholo. Ho se ho 
bile ho hlaha hore ha e se ba behetsoe leraba hore ba iketsetse mohoanto 
oo ka manganga, ebe ke moo ba pitloang ka hore ba tlotse molao ebe b’a 
khakhathoa le ho kenngoa chankaneng. Sepolesa se hlalosoa se re batho 
ba ikise Ofising ea Tona-Kholo mabapi le litaba tsa mehoanto, empa molao 
o fa sona sepolesa ho fana kapa ho hana ka polomiti ea mohoanto. Ha se 
hanne se lokela ho fana mabaka haholo haeba mohoanto o joalo o ka luka 
khotso kapa ho hlohloletsa meferefere.

Basali ba mekonteraka ba ketekile tšebetso ea bona sethaleng sena se 
ileng sa tsejoa haholo e le sa banna, se ileng sa sekisetsa basali nako 
e telele haholo. Ba re ba etsa sena ho bontša banana ba ntseng ba le 
banyenyane lilemong hore basali le bona ba ka sebetsa moo banna ba seb-
etsang, ka hona haeba ho na le ba nang le toro kapa lerato la ho sebetsa 
moo ba se itheke moroalo kapa ho tšaba lipuo tsa batho. Ba teng ha joale 
ba se ba ba betletse tsela, bona ba tla fihla ka ho qetela le ho fetola moo ho 
hlokahalang. ‘Nete ke hore ehlile mehleng ea khale ho ne ho tumme taba 
ea hore ho na le mesebetsi ea banna kapa ea basali, ‘me sena se ne se si-
tisa batho ho etsa seo ba se ratang. Ketekelo ena ea basali e tšoaea khate-
lopele le tema e seng e khathiloe ho tlosa khethollo eo. Joalokaha basali ba 
tumme ka ho hlokomela malapa hantle, ha ho potang hore le mosebetsing 
ba tla ipabola kaha e le ntho eo ba e tsebang ba bile ba e tloaetse.

Ka lehlakoreng le leng, ho shebahala baahi ba Afrika Boroa bao e leng 
bo-rakhoebo ba likoloi tsa baeti ba tlolisa Basotho khati e se bana. Mehleng 
ea pele koana ba ne ba ikeme mona ka leshome le se nang motso ba hoe-
lehelitse ba re: “Re batla cross border” e leng se hlalosang hore motho h’a 
nkile baeti a ka feta ka bona borokhong e se a fane ka bona pele a tšela. 
Joale kajeno ke bana ba tseka hore baqhobi ba Lesotho ba se ikisetse 
baeti ba bona Gauteng, empa ba ba sie ka borokhong ebe ba Afrika Boroa 
ba ba isa. Qholotso e ‘ngoe ke ea hore baeti ba joalo ke batho ba nkileng 
lithoto tse ngata kaha ba il’o reka liphahlo tseo ba tl’o li rekisa, joale ha ba 
koptjoa ho ba isa mabenkeleng le teng b’a hana. Motho o sa ipotsa hore na 
ha ba tla tseka ‘cross border’ ena ea bona ba ne ba shebile’ng ka nako eo, 
eo ho bonahalang eka ha joale ha e sa ba sebeletsa? Joale ba isa Basotho 
holimo le tlase joaloka moshanyan’a letsopa. Kapa ehlile taba ee ea bona 
ea ho re etsa karolo ea Afrika Boroa ba e etsa ka khang? Ba itebatsa hore 
esale ba hapa naha ea rona mona, ‘me re ntse re e batla.

‘Muso oa Lesotho ka Lekala la Machabeng le tšepisitse ho kena lipuisa-
nong le bohle ba amehang ho rarolla qaka ena, e bakileng le hore likoloi 
tse ling tsa Lesotho li tšoaroe kaha ho ne ho koetsoe leliboho ho haneloa 
tse hlahang ka Afrika Boroa ho feta. Lipuisanong moo baahisane ba ke ba 
botsoe hore na hantle e le hore Basotho ke potele e khoathoang ka lehlaka 
na? Ba isoa hohle moo bona ba ratang teng ka nako ea bona. Botle ke ho 
phelisana hantle hobane re’a hlokana bophelong, ha ho ea ka holimo ho e 
mong leha a ka ipona eka ke morui. Ntoa ke ea malula-mmoho, ha ho etsoe 
lintho tse tla ba molemo mahlakoreng ka bobeli e se ho sekisetsoe ba bang.

Nthabeleng Seitlheko

O loanela basebetsi

Mongoli e Moholo 
oa Lekhotla la 
Puso ea Secha-
ba (DC) ebile e 

le mokhethoa oa ‘Makhoroa-
na, Tšitso Cheba o emisitse 
mosebetsi o neng o lokela 
ho etsoa ke litho tsa Lekhot-
la la Sechaba ka 16 Loetse 
monongoaha, a kopa hore 
litho li ke li tšoele ka mathe 
boitšoaro ba ’muso ba ho 
tima Basotho monyetla oa 
ho phethahatsa tokelo eo 
ba e fuoang ke molao oa 
ho hoantela tona-kholo ha 
ba na le makukuno le ho se 
khotsofatsoe ke puso lintl-
heng tse fapakaneng.

O re ho haneloa ka polo-
miti ea mohoanto ha me-
khatlo ea basebetsi, e ne 
e le seropo sa ’muso se 
reretsoeng ho susumetsa 
Basotho ho tlola molao, e le 
hore ba tle ba qhautsoe, ba 
tokhotsoe, ba pitloe ka likot-

lo tse boima le ho hlahleloa 
chankaneng.

Mekhatlo e neng e kopa 
ntlha-kemo ea tona-kholo 
holim’a ho felloa ke nako 
ha AGOA le hore ho na le 
lifeme tsa ba ka pusong, tse 
hatikelang litokelo tsa man-
tlha tsa Basebetsi, ba hane-
loa ho kena mekhatlo, ba 
sebelisoa lihora tse fetang 
tsa molao ka thoko le ho li 
lefelloa har’a tse ling.

Mekhatlo ea basebetsi eo 
tebello e neng e le hore e tla 
kena mohoantong o lebang 
ho tona-kholo ka la 16 Loe-
tse monongoaha, e hlalosa 
hore mohoanto ha o na ho 
tsoelapele ka lebaka la hore 
tona-kholo h’a e-s’o fane 
ka tumello ea hore o tl’a fu-
maneha.

Ka hoo mekhatlo e lem-
osa basebetsi hore ba ee 
mesebetsing, ba sa theo-
helang ba lule malapeng 
etsoe morero o le mobe ka 
bona e bang ba ka bonoa 
libakeng tse boletsoeng.

Tsena li hlalositsoe ke e 
mong lebitsong la mekhatlo 

e latelang, EFTU, UNITE, 
IDUL, NACTWU, CMQ, 
LEWA le Lentsoe la Secha-
ba, Tšepang Makakole.

Ka lehlakoreng le leng, 
Mokhatlo oa Section 2 o 
ntšitse polelo, 'me o re o 
ngongorehile ke litlaleho 
tse fanoang ke sepolesa 
ha batho ba batla ho tšo-
ara mehoanto e lebang ho 
tona-kholo ba itšetlehile ka 
molao oa Public meetings 
and Processions Act No 14 
of 2010, ebe mapolesa a ba 
lebisa Ofising ea Tona-Kho-
lo.

Ba re ba makatsoa ke 
hore ebe mapolesa a tl'a re 
mehoanto e tla lumelloa ha 
feela Ofisi ea Tona-Kholo e 
lumela.

Section 2 e fa sepolesa 
matsatsi a mabeli sa be se 
netefalitse hore se fumane 
kopo ea mohoanto, e bang 
se hana ka tumello, sa be 
se tekile mabaka ao se la-
tolang ka ona, hape ba kopa 
sepolesa ho khaotsa ho ro-
mella batho Ofising ea To-
na-Kholo.

O ba khothaletsa ho kena khoebong

Bacha ba fapa-
kaneng ba ntse 
ba hlahlelloa ka 
malebela mabapi 

le polokeho ea likhoebo tsa 
bona toantšong ea phetoho 
ea boemo ba leholimo, pa-
ballo ea tikoloho le matla 
a hloekileng. Litaba tsena 
li hlaheletse ‘mokeng oa 
Sebabatso ka la 16 Loetse 
monongoaha.

Lesaoana Mafa ho hla-
ha Setsing sa Qhotsiso ea 
Likhoebo tse Nyenyane, o 
re likhoebo tseo bacha ba 
lokelang ho kena ho tsona 
ka matla ke tse thusang to-
antšong ea liphepetso tsa 
phetoho ea boemo ba leho-
limo, tlhahisong e hloekileng 
le ho fetola thepa e lahloang 
le ntlafatso ea  bophelo ba 
bona le marang-rang: ba-
cha ba lokela ho ntlafatsa 
mecha e kang Sebabatso 
ho ntlafatsa likhoebo tsa 
bona le moruo.

 O re ‘maraka o teng oa 
bonahala, kaha morero e 
le ho hlahisa mesebetsi ba 
shebile bana le basali, ‘me 
ka lebaka la ‘maraka oo ba 
o fumanang ba atleha ho 
hira bacha ba bang le ho 
kenya letsoho pokellong ea 
lekhetho. O re ha botseteli 
bo le matla ho bacha naha e 
tla ba le boiphihlelo hobane 
seo se thusa tlhahisong ea 
mesebetsi e tsitsitseng ea 
nako e telele.

Limonane Peshoane ho 
hlaha UNDP, o hlalositse 
hore bacha ka boinahano 
ba bona bo matla le like-
lello tse hlaphohetsoeng le 
litsebo tsa mahlale, ba na 
le litsebo tseo ba lokelang 
ho bona hore ba iphelisa ka 

Nthabeleng Seitlheko

tsona joaloka temo le tse 
ling hape ba itsebahatse.

 Temoho Khatleli, o re 
khoebo e ‘ngoe le e ngoe, e 
ka ba ea mocha kapa motho 
e moholo e lokela ho kopana 
le meepa le metheo, hape 
ba lokela ho ikamahanya 
le litsamaiso le lipehelo tsa 
khoebo kahar’a naha le ma-

fapheng ohle. A re mohoebi 
e mong le e mong a be le 
kutloisiso ea bothata boo ba 
bo rarollang e le hore ba be 
lentsoeleng ho ntlafatsa le 
ho tšehetsana khoebong.

 O re ha batho ba e-na 
le likhoebo ba lokela ho 
kenela menyetla eohle hore 
khoebo tsa bona li hole, 
ka hoo bacha ba se ipehe 
morao kaha ba lokela ho 
ntlafala likhoebong tsa bona 
ka hoo ba sebetse ka matla, 
kaha eena a ile a una mole-
mo litabeng tsena ka hona 
o thoholetsa ‘Muso oa Leso-
tho ka ntlafalo ea likhoebo 
tsa bacha.

 Mosebetsi ona ke oa 
bacha ba keneng ma-
sia-sianeng a khoebo ba 
ntse ba tsoetsepele ho 
bolela maano a likhoebo tsa 
bona moo ho tla khethoa 
mohloli.

H’a bua ‘mokeng ona, ka 

la 15 Loetse monongoaha 
Tona-Kholo Samuel Nt-
sokoane Matekane o bontši-
tse hore ho tsetela likhoe-
bong tsa bacha ke mohato 
o matla haholo kholisong 
ea moruo, hobane bacha 
ke bona bokamoso ba naha 
ena, ’me ka lebaka la more-
ro ona oa Sebabatso bacha 
ba bangata ba bona leseli 
likhoebong tsa bona esita le 
ho hlahisa mesebetsi. 

O re morero o moholo oa 
Sebabatso ke ho batalatsa 
mabala hore bacha bohle 
ba nolofalloe ke ho kena 
khoebong ka ho ba koetlisa, 
ho ba hokahanya le batsete-
li ‘moho le bafani esita le ho 
ba bulela menyetla ea ho 
hokahana le lefatše litabeng 
tsa khoebo le khoebisano. 

 A re o motlotlo haholo ho 
hlokomela hore selemong 
sena, ke bacha ba bangata 
haholo ba ithukhubelitseng 
ho kenella meralong e re-
retsoeng ho holisa moruo oa 
naha ena, ‘me a ba khothat-

sa ka hore ke ka mamello le 
boikitlaetso feela likhoebo 
tsa bona li ka fihlelang seo 
ba se laba-labelang. 

 O tsoetsepele ho khotha-
letsa bacha bohle ho kenel-
la morerong ona ka le reng 

litsebo tseo ba tlang ho li 
kotula ke tse ka thusang ha-
holo katlehisong ea likhoe-
bo tsa bona, le haeba ba ka 
qetella e se bahloli ba che-
lete e fanoang mona. 

A re ke bacha ba bangata 
tlas’a morero ona ba seng 
ba tsoa linaheng tse kang 
China, Afrika Boroa le Ni-
geria ho ea nka malebela 
litabeng tsa khoebo, ‘me 
litlholisanong tsohle tseo ba 
bileng le monyetla oa ho li 
kenela ba bontšitse botsebi 
bo tsotehang ka ho ipab-
ola mekhahlelong e fapa-
kaneng ea khoebo. 

 A ipiletsa ho mafapha 
’ohle, ho kenyelletsa le Liko-
lo tsa Thuto e Phahameng, 
ka litsebo tsa ona ho kenya 
letsoho kholisong ea lena-
neo lena. 

 Ho feta mona, Moemeli oa 
UNDP Lesotho, Dr. Jacque-
line Olweya o bontšitse hore 
morero ona oa Sebabatso o 
bohlokoa ka ho fetisisa, ha-
holo nakong ena eo naha e 

tobaneng le mathata a tlho-
kahalo ea mesebetsi. 

 A re pele ho ‘moka ona, 
mafapha a amehang a ile 
a pharalla le litereke tse 
10 tsa naha ho khothaletsa 
bacha ho nka karolo lena-

neong lena, ‘me papisong le 
ha morero ona o ne o qala 
ka selemo sa 2023 moo 
Mokhahlelong oa Mahlale 
(STEAM) e neng e le feela 
bacha ba 800 ba entseng 
likopo, selemong sena 
lenane leo le eketsehile ha-
holo ho fihla ho 3000. 

 A re se thabisang haho-
lo ke hore lenane la basali 
le batho ba nang le bokooa 
le lona le eketsehile haholo 
hona mokhahleng ona, ‘me 
sena ke sesupo sa hore re 
ntse re tloha litloaelong tsa 
khale, moo lefapheng la 
mahlale ho neng ho sebetsa 
banna feela. 

 A khothatsa bacha hore 
ba se nyahamele litoro tsa 
bona leha ba ka kopana le 
liqholotso, empa ba phe-
helle ho ba le mamello. 

A re Sebabatso ke borok-
ho ba menyetla, bo reretso-
eng ho thusa likhoebo tsa 
bacha ho fumana lisebeli-
soa, boeletsi le tšehetso eo 
li e hlokang hore li atlehe, 
ka hona bacha ba sebelise 
monyetla ona.

Dr. Olweya a bontša 
hore UNDP e ikemiselitse 
ho tsoelapele ho tšehetsa 
maano a kang a Sebabatso 
le a mang, a reretsoeng ho 
ntlafatsa moruo oa Lesotho 
le ho khothaletsa boqapi le 
bonngoe likhoebong. 

 Sebabatso ke Morero oa 
Tona-Kholo, o qalileng ho 
kena tšebetsong ka sele-
mo sa 2023, ka sepheo sa 
ho kenya letsoho kholisong 
ea likhoebo tsa bacha ka ho 
ba hokahanya le batsete-
li le litsebi khoebong, ‘me 
bacha ba tla ipabola ba tla 
fumana likhau tsa chelete, 
ha karolo e 'ngoe ea bona e 
tla fumana monyetla oa ho 
emela litlholisano tsa Youth 
Connekt Afrika Naheng ea 
Madagascar ka Pulungoana 
selemong se holimo.

Bacha ba loke-
la ho nka thuto 
e le leseli le ba 
bulelang bophe-

lo le ho ba lokisetsa ho ithe-
hela mesebetsi, e seng ho 
hiroa kaha ba senyeheloa 
ke nako e ngata haholo ea 
bokamoso ba bona ba ntse 
ba batla mosebetsi empa ba 
sa o fumane ha ba qeta ho 
phethela lithuto tsa bona, 
litsing tse fapakaneng tsa 
Thuto e Phahameng.

Bacha ba Ha Belo Setere-
keng sa Butha-Buthe ha ba 
qeta ho phethela lithuto tsa 
bona litsing tse fapakaneng 
tsa Thuto e Phahameng, ba 
ikopantse ka lebaka la tlho-
kahalo e holimo ea meseb-
etsi ho ithehela khoebo ea 
pele ea mofuta oa eona ka-
har’a naha e etsang lipitsa-
na tseo ho lemeloang lipale-
sa ka ho tsona (flower pots). 
Bacha bana bao e saleng 
ba matha lilemo-lemo ba 
batla mesebetsi ba sa e fu-
mane, ba entse qeto ea ho 
iqalla khoebo ena eo e leng 

ea pele ea mofuta oa eona.  
E mong oa bacha Mothusi 
Maququ o li beha tjena:

KHOEBO
Ha re tla ikopanya ho the-

ha mofuta ona oa khoebo e 
ne e le ha re ne re hlokom-
etse hore mokhoa o teng 
oa hore re ka itlhahisetsa 
mosebetsi kamor’a hore re 
qete nako e telele re ntse 
re batla mosebetsi, re sa o 
fumane. Ka letsatsi le leng 
ha re lutse fatše re le bacha 
ra hlokomela hore re tšoere 
taemane ka letsoho, e leng 
thuto eo ho ke keng ha eba 
le motho ea ka re tsekisang 

eona le bohlale ba tlhaho 
boo Morena Molimo a re 
fileng bona hore re ka iph-
elisa.
Ra fumana hore re tšoere 

thuto le bohlale ba tlhao 
e leng tsona linotlolo tsa 
bophelo kaha re ne re se 
chele, lieta li pelekane ke 
ho batlana le ntho eo ho 
seng bonolo ho e fumana 
habobebe, feela re ntse re e 
tšoere ka matsohong. Ke ha 
re tla qala khoebo ena, 'me 
ho hiroa haesale taba eo re 
ka nahanang ka eona. Seo 
re se nahanang ke ho bona 

khoebo ena ea rona e holile 
e ntlafetse ebile e atleha ho 
fepela libaka tse ngata ka 
flower pots kahare le kantle 
ho naha.
Re ile ra qala pele ka ho 

ithuta hore na re ka etsa 
khoebo ea mofuta ofe e sa 
tšoaneng le tsa ba bang. Ra 
hlokomela hore ke khoebo 
ea ho etsa flower pots. 

MOKHOA OA HO 
LI ETSA

Re sebelisa mefuta e fapa-
kaneng ea lipampiri, lesela 
le samente. Ka semente e 
le 'ngoe re atleha ho etsa 
tse 70. Taba ena ha se ntho 

eo re e entseng sekolong 
empa e le bohlale feela ba 
tlhaho. Re etsa tse nyenya-
ne, tse bohareng le tse kho-
lo ka tsela e tsa tšoaneng. 
Re sa ntse re le bacha ha-
holo khoebong ena ea rona 
kaha ke hona re nang le 
likhoeli tse tšeletseng re qa-
lile, 'me khoebo ea rona ha 
e-s’o tsebahale haholo.
Re ithutile hore bacha 

ba Lesotho ba ka hlahisa 
mesebetsi e mengata haho-
lo empa bothata bo boholo 
ke ho hloka botšehetsi le ho 
se atlehe ho fihla ho ba bo-

holong bao e leng bona ba 
ntseng ba re khothaletsa ho 
ikopanya le ho hlahisa lital-
enta tsa rona. Mosebetsi o 
mongata empa re hloka tše-
hetso haholo.

'MARAKA
Lihlahisoa tsa rona ke hona 

re ntseng re sebetsa katha-
ta ho li batlela 'maraka kaha 
ha re e-s’o tsebahale haho-
lo, 'me re leboha tšehetso 
ea lona haholo kaha e tla be 
e le koranta ea pele ea ho 
re fa tšehetso ea ho leka ho 
pharalatsa khoebo ea rona. 
Morero o mong o moholo 
oa rona ke ho tla leka ho 

hlahisa haholo, e le hore re 
se ke ra iphumana re reka 
lintho tsa mofuta ona kan-
tle ho naha empa re ntse re 
e-na le bohlale le litsebo tsa 
ho iketsetsa tsona. Sena se 
tla boela se thusa naha ho 
nyolla moruo le ho ntlafatsa 
bophelo ba rona.

TORO
Re rata ho bona khoebo 

ena ea rona e hola e ba 
kholo e hlahisa flower pots 
tse ngata hoo re ka tsebang 
ho romella tse ling kantle ho 
naha. Qholotso e kholo e sa 
ntse le e tšehetso hore lik-

hoebo tsa rona re le bacha 
li tsebe ho hola, 'me ha re 
ne re ka fumana tšehetso 
ho tsoa ho 'muso oa habo 
rona kamor’a lilemo tse hla-
no Naha ea Lesotho e ne e 
tla be e tlokoma moruong, 
'me tlhokahalo ena e pha-
hameng ea mesebetsi ho 
bacha e le pale ea mao-
bane.
TLHOKOMELISO HO 

BACHA
Boemo bona bo teng ba tl-

hokahalo e phahameng ea 
mesebetsi kahare ho bacha 
ke tlhokomeliso ho bona 
hore ba tsoha borokong ba 

tebalo, ba ikemele le ho 
iketsetsa mekhoa ea boph-
elo. Khaotsang ho 'na le 
ntse le supa 'muso ka me-
noana le re ha o le etsetse 
letho. Emang ka maoto le 
itšoarele ka matsoho, e be 
'muso o kenya letsoho ka 
ho le khahlametsa moo le 
seng le qalile tema. Etsoe 
moketa ho tsosoa o itekang. 
Bacha sebetsang ka thata 
molemong oa ho ntlafatsa 
bophelo ba lona. Ke nako 
ea hore le ikemele ka tsohle 
tseo le nang le tsona ho itl-
hahisetsa mesebetsi. 

Nthabeleng Seitlheko

Bahoebi ba li-
koloi tsa Leso-
tho tse tsamai-
sang bareki ho 

tloha Lesotho ho ba isa 
teropong tsa Afrika Boroa, 
h’a joale ba thibetsoe ho 
isa bareki bao ke bo-ra-
khoebo ba likoloi ba Afri-
ka Boroa le mekhatlo ea 
teng, naheng eo ka le reng 
ba ba hapela baeti. Litaba 
tsena li etsahetse ka la 15 
Loetse monongoaha.
Tse ling tsa likoloi tseo tsa 
Lesotho li isitsoe Setsing 

sa Koetliso ea Sepolesa 
(PTC), moo a bolokiloeng 
teng kamor’a hore a fu-
manoe a koetse leliboho 
ka ‘Mantaha oa la 15 ‘me 
nyeoe khahlanong le oona 
e se butsoe.

E mong oa baqhobi 
ba likoloi tseo ea isang 
bo-‘mathoto Johannes-
burg, Neo Ramaisa o 
bontšitse hore e se e le 
khoeli ea bohlano joale ba 
sitoa ho isa mabota a bona 
Johannesburg, kaha bao 
bo-‘mphato’a bona ba Afri-
ka Boroa ba re ebe bona 
ba isang baeti.

 A re ba ile ba bona hore 
joale ba chella ka tlung ho 
fihlela ba itjoetsa hore ba 
tla ikisetsa bona joalokaha 
ba ne ntse ba etsa qalong. 

O hlalositse hore bosiu ba 
la 14 Loetse monongoaha 
h’a feta lelibohong o ile a 
joetsoa ke baqhobi bao ba 
Afrika Boroa hore a theole 
baeti, ‘me ba hlalosa hore 
ke beng ba bona ba ba 
fileng taelo e joalo, ea hore 
ba ba ise Johannesburg 
‘me ba ba late.

O re ba ile ba ema ho fi-
hlela e ba hoseng ha ‘Man-
taha, beng ba bona ba ba 
fihla, moo Molula-Setulo 
oa Mokhatlo oa Litekesi 
oa Manyatseng, Seabata 
Nkatana a ileng a fihla.

 O re ba ile ba etsa kopo 
ho eena hore ba mpe ba 
fane ka baeti ba 22 feela le 
ka holimo ka koana ba tla 

bona hore na ba fana ka 
ba bakae, bona ba mpe ba 
tsoelepele ho ea Durban, 
‘me bao ba re eno eona e 
ke ke ea etsahala.

O bontšitse hore kameh-
la ha ba ne ba ba fa bae-
ti ba ne ba lutse ba ba 
hlalosetsa hore ha ba fih-
la moo ba ba ise maben-
keleng ao ba lokelang ho 
ea ho ona,’me bao ba re 
qha bona ba ke ke ba etsa 
joalo kaha koloi tsa bona li 
se na literailara.

A re ba ile ba ema, ’me 
se mo soabisitseng ka ho 
fetisisa ke tse ling tsa litho 
tsa Sepolesa tsa Afrika 
Boroa li neng li bonahala li 
nka lehlakore li se li re ba 
Lesotho ba tseka baeti.

 A re ho tloha moo ba ile 

ba khutlela Lesotho ba fih-
la ba koalla likoloi tse hlah-
ang Afrika Boroa, ka tšepo 
ea hore ‘muso oa bona o 
tla e kena, o ba thuse. O 
itse motsamaisi oa lelibo-
ho o ile a fihla,’me a kopa 
hore ba bule tsela, eaba o 
suthisa koloi, ha basebet-
si ‘moho le eena ba ne ba 
ntse ba le sieo. O re eena 
o na le litokomane tse fel-
letseng tse mo lumellang 
ho isa baeti, ‘me o re ha 
se ‘nete hore ba ba nkela 
baeti.

H’a phethela litaba tsa 
hae o re ke ntho e boima 
haholo hore ba tlohe mona 
Lesotho ka likoloi tse ke-
temang, ebe ha ba fihla 

ba nka baeti ka lithoto tsa 
bona tse boima, moo a ti-
isitseng hore sena se etsa 
hore ba sebelise mafura a 
mangata, eleng se lihang 
khoebo ea bona.

Ho sa le joalo, Molu-
la-Setulo oa Mokhatlo oa 
Litekesi oa Manyatseng, 
Monghali Seabata Nkata-
na o itse e ile eare ha ba 
re ba theole baeti bona 
ba hana. O re ba ba kop-
ile hore ba sebetse ham-
moho, eseng ho sebetse 
bona feela.

A re seo ba lumellaneng 
ka sona le baqhobi bao 
ba Lesotho ba isang 
bo-‘mathoto Afrika Boroa 
ke hore ba tlise batho bao 
ho bona borokhong bona 
ba ba ise ebe bona b’a ba 

lata, ‘me ke hona moo se 
ileng sa khitla lejoe.

O re h’a tsebe hore na 
bothata ke’ng, empa ho 
hlakile hore ha ba batle 
ho sebetsa ‘moho le bona, 
‘me seo se hlahisa lehla-
kore la bona eka le fosa-
hetse nako eohle. A re ho 
bonahala eka ba ruile bae-
ti bao kaha ba ikhethetse 
ho khutla le bona.

O tiisitse hore ba itse 
baeti ba tle ba ee Natala, 
bona ba ‘ne ba buisane 
hore na baeti ba latoa 
joang.

H’a phethela o itse sena 
se amme khoebo ea bona 
esita le tse ling hampe 
kaha ho ile ha phatlalatsoa 

borokho bo koetsoe, ‘me 
batho ba emisa maeto ho-
bane ho ne ho bonahetse 
eka ho na le tsitsipano.

Ka lehlakoreng le leng, 
Mookameli oa Sepole-
sa lelibohong la Maseru, 
Superintendent Mohlaoli 
Lithebe o hlalositse hore 
ho bile le phutheho ea 
sepolesa sa linaha tsena, 
‘moho le baqhobi bao ka 
mahlakoreng a mabeli.

O bontšitse hore lipui-
sano li ile tsa tsoelapele 
empa tsa se ke tsa fihla 
tlhorong, ‘me o itse li tsoe-
lapele hape ka Labone 
hore ho tle ho fihlelloe 
tharollo.

H’a phethela, a bua le-
hlakoreng la sepolesa o 
bontšitse hore khoebisano 

e lokela ebe ntho e etsa-
halang kantle ho tšitiso ha 
feela likoloi li na le litoko-
mane tsa molao tse li lu-
mellang ho tsamaea lina-
heng tse ling.

Ho fihlela tharollo ea lita-
ba tsena, ‘Muso oa Leso-
tho o ntsitse phatlalatso 
mabapi le litaba tseno, ka 
la 16 Loetse monongoaha, 
e reng: 

“Lekala la Machabeng 
le etse hloko bothata bo 
teng ba likoloi tsa baeti Le-
sotho, moeling o lipakeng 
tsa Lesotho le Afrika Bo-
roa mona Maseru, ‘Muso 
oa Lesotho o hlokometse 
matšoenyeho a Basotho 
ba itšetlehileng ka litše-

beletso tsena tsa lipalan-
goang. ‘Muso oa Leso-
tho le oa Afrika Boroa ka 
makala a amehang ham-
moho le Boemeli ba Ntlo 
ea Afrika Boroa Lesotho, 
ba kene lipuisanong tseo 
ka tsona ho ikemiselitso-
eng ho fumana tharollo ea 
moshoella e khotsofatsang 
mahlokore ka bobeli.” Ke 
polelo ea ‘muso eo.

  O supile ha Lekala le 
kopa sechaba ho ba le 
mamello ha lipuisano tse-
na li ntse li tsoelapele le 
hore boitlamo ba ‘muso 
ke ho sireletsa lithahasello 
tsa baahi ba Lesotho ha o 
ntse o matlafatsa likamano 
tse ntle tse seng li ntse li 
le teng lipakeng tsa linaha 
tsena tse peli.

Mekonteraka e’a keteka

Mokhatlo oa 
Basali ba Me-
konteraka o 
keteka boiphi-

hlelo le ntlafalo ea basali 
mosebetsing le ho khotha-
letsa bacha haholo bana ba 
banana ho ithutela meseb-
etsi ena. Litaba tsena li hla-
heletse ketekelong ea sele-
mo le selemo e tšoaroang 
ke mokhatlo ka la 13 Loetse 
Monongoaha.
Letona la Lihloliloeng, 

Mohlomphehi Mohlomi 
Moleko o hlalositse hore 
ke lilemong tsa khale moo 
basali ba neng ba khethol-
loa litabeng tsa bookameli 
mesebetsing le tsa ho seb-
etsa mesebetsi ea matsoho, 
kaha tumelo e ne e le hore 
ke mesebetsi ea banna fee-
la.

A bontša hore mesebet-
si ea matsoho e sa le ho 
tloha khale e sebelisoa ho 
holisa le ho ntlafatsa naha, 
‘me naha ea Lesotho e seb-
etsa le Morero oa Metsi a 
Lihlaba tsa Lesotho (LHDA) 
e le e ‘ngoe ea mafapha a 
‘muso ho ntlafatsa metheo 
ea naha joaloka litsela, mat-
amo a pokello ea metsi le 
tse ling moo ba thusang ho 
fihlisa litšebeletso le libak-
eng tse ka maluting moo ho 
fihloang ka thata.

A re ka tšebetso ea more-
ro ba bone khaho ea litsela, 
likolo, marokho le matamo 
le lintlafatso tse ling tse thu-
sang Basotho ho fihlela le 
ho phetha mabaka a bona 
ka thello.

A toboketsa hore leha ho 
le joalo, e le Naha ea Leso-
tho ba motlotlo kaha lintla-
fatso tsena tsohle li etsahala 
basali ba Basotho ba kentse 
letsoho, moo ba bang ba 
leng maemong a ho okame-

la e meng ea mesebetsi e 
ntse e etsoa.

A re basali ba lokela ba ip-
one le ho hlokomela hore ba 
bohlokoa sechabeng le ho 
ruta ba bang bohlokoa ba 

ho etsa mesebetsi eo batho 
ba ka nahanang hore ba ka 
se atlehe ho e etsa.

A supa hore ba bona le ho 
utloa litaba tse monate tse 
khotsofatsang tsa ho bona 

basali ba ikemiselitseng ho 
sebetsa ka thata ho okame-
la moo litumelo tsa pele li 
neng li ba thibela ka ho ba 
nyahamisa le ho ba kha-
thatsa matla leha basali ba 
ne ba ntse ba rata ho etsa 
mesebetsi ea matsoho.

A re o boetse o thoho-
letsa mosebetsi o motle o 
etsoang ke LHDA ho bona 
hore bana ba Basotho ba 
kena likolo ka ho ba fa lit-
siane, moo ho seng ho isit-
soe bana ba 92 likolong, 
‘me ba 42 e le ba banana.

A re litaba tsena li’a tha-
bisa kaha sena se etsahala 
moo kutloisiso e leng hore 
mosebetsi oa matsoho o 
lokela ho etsoa ke banna 
feela, ‘me tsela eo basali 
ba kenang ka teng moseb-
etsing oa matsoho e supa le 
ho bontša phetoho le hore 
mosebetsi oa matsoho ke 
oa bohle ba ratang ho o 
etsa.

Letona la Liphatlalatso, 
Likhokahanyo, Mahlale, 

Tšebeliso ea Mahlale le Bo-
qapi, Mohlomphehi Nthati 
Moroosi o kopile hore ho 
be le kenyeletso e kholo ea 
basali litabeng tsa meseb-
etsi ea matsoho le menyet-

la ea hore e be baetapele 
mesebetsing ena.

A re ke nako ea ho qh-
aqha le ho felisa lintho tse 
sitisang basali ho atleha 
lefapheng lena le etelletso-
eng pele haholo ke banna le 
bona ba lokela ho ba bae-
tapele.

A re basali ba bontšitse 
hore le bona ba na le mat-
la a ho etsa mosebetsi ka 
makhethe, boiphihlelo le 
boqapi. “Seo re se hlokang 
hona joale ke ho netefatsa 
hore le bona e ba batho ba 
etellang pele mesebetsing.” 
A rialo.

A hatella hore ho matla-
fatsa basali ha se taba feela 
ea tekano, empa ke moha-
to oa bohlokoa sebakeng 
sa ntšetsopele ea naha. A 
eketsa hore ‘muso o ike-
miselitse ho theha maano 
a matlafatsang, ho fana ka 
menyetla ea koetliso le ho 
tšehetsa likhoebo tsa basali 
lefapheng lena.

Ho feta mona Mookameli 

oa LHDA, Tente Tente o su-
pile hore LHDA ke morero 
o moholo haholo kahare ho 
tikoloho ea Afrika e Boroa, o 
kopanetsoeng ke Naha ea 
Lesotho le ea Afrika Boroa, 

moo li sebetsang haholo ho 
bona hore bophelo ba sech-
aba sa linaha tsena tse peli 
bo hlokomelehile le ho se 
fa mesebetsi ea ho phelisa 
malapa a sona.

A supa hore ho tloha sele-
mo sa 2023 ho bile le leano 
la lilemo tse 10 le nang le 
meoloane e ‘maloa e kenye-
letsang taba ea ho bona 
hore ba ntlafatsa bophelo 
ba batho.

A re morero ona oo basali 
ba ikopantseng oa hore ba 
fanane malebela e le basali 
le hore ba ntlafatse tšebet-
so ea morero le bosebelet-
si sechabeng, ke taba ea 
bohlokoa haholo eo LHDA 
o e khothaletsang, ‘me e se 
e ka e ka phela lilemo tse 
telele.

A re boikopanyo bona ba 
basali ke e ‘ngoe ea lintho 
tse thusang ho atlehisa 
maano a LHDA ka ho fa 
basali monyetla oa ho seb-
etsa kahare ho morero, ho 
hlahisa litsebo tsa bona ha-
holo mosebetsing oa mat-
soho.

A re ba motlotlo haholo 
ho bona le basebetsi ‘moho 
le bona ba nka leano la ho 
kenya basali mafapheng a 
fapakaneng, moo ba ka se-
belisang litsebo tsa bona ho 
etsa tšebetso ea morero e 
be e ntle, hape e matlafale.

Ka lehlakoreng le leng, 
Mookameli oa Litaba tse 
amanang le Tikoloho ho 
tsoa Matla a Metsi Joined 
Venture, Rorisang Rantsane 
o hlalositse sepheo sa 
mokete e le ho tlotla basali 
kaha le bona ba le bohlokoa 
kahare ho LHDA le sech-
abeng ka kakaretso.

A re ho latela tumelo 
le kutloisiso ea litaba tsa 
mosebetsi oa matsoho 
basali hangata ha ba loke-
la ho sebetsa ka thata, ‘me 
morero e ne e le ho leboha 
ba etsang mosebetsi le ho 
leboha bohle ka tsela eo 
ba sebetsang ka matla ka 
eona.

Lesotho le ntlafala boitsebisong 
Nthabeleng Seitlheko

Ea tšoereng mole-
po e le Letona la 
Puso ea Libaka 
tsa Lehae le Se-

polesa, Mohlomphehi Mputi 
Stephen Mputi o re Lesotho 
le hatetse pele ngolisong 
ea litokomane tsa tlhaho ea 
masea ho tloha ka selemo 
sa 2019 ho isa ho sa 2023 

‘me ebile 21% ho isa ho 
61% ho bana ba ka tlaase 
ho lilemo tse hlano ‘me ke 
83% ea bana ba seng ba 
ngolisitsoe. Litaba tsena 
o li boletse ketekelong ea 
Letsatsi la Lefatše ea Lito-
komane tsa Boitsebiso ka la 
16 Loetse monongoaha

O re Basotho ba fetang 
90% ba lilemo li 16 ba se 
ba e-na le karete ea boitse-
biso, ‘me boiphihlelo bona 
bo beha Lesotho tseleng e 
nepahetseng ea ho fihlela 
Sepheo sa Ntšetsopele sa 
Machaba SDG 16.9 se reng 
batho bohle ba be le boitse-
biso ba molao ka selemo sa 

2030.
O ile a tsoela pele a re 

boitsebiso ba molao bo se 
bo fetola litsela tsa 'muso 
tsa ho fana ka litšebelet-
so, bo nolofalletsa ho lefel-
la meputso le meputso ea 
phomolo ka nepo, hape bo 
matlafatsa ho kenella ha 
sechaba mererong ea liche-
lete ka ho thusa Basotho ho 
bula lipolokelo tsa chelete 
tsa banka, ho fumana lika-

limo le ho sebelisa chelete 
ka mohala.

Lebitsong la Letona 
la Thuto le Koetliso, Dr. 
Makhube Ralenkoane o to-
tobalitse karolo ea thuto ho 
bopa boitsebiso le botho ho 
tloha boemong ba Sekolo 
sa Mathomo, moo bana ba 
rutoang ka ho tseba boit-
sebiso ba bona, ho ikutloa 
e le karolo ea sechaba le 
ho nka boikarabelo. O itse 
kahar’a lenaneo la naha la 
thuto, boitsebiso ha bo felle 
ka litokomane feela, empa 
bo atolosetsoa le ho aheng 
litekanyetso tsa boitlhom-
pho, tšebelisano le lerato la 

naha.
O boetse a bontša 

liphepetso tse ntseng li le 
teng tsa ho netefatsa hore 
bohle ba fihlella boitsebiso 
ba molao, haholo-holo bana 
ba hlokofalitsoeng ke phe-
toho ea bophelo joaloka ba 
hlokang le ba lahlehetsoeng 
ke batsoali. 

“Boitsebiso ha se toko-
mane feela ke kopano ea 
rona le senotlolo sa menyet-

la. Ha re kopane re tiise 
bokamoso boo Mosotho e 
mong le e mong a thabang 
ho phela ho bona. Boitsebi-

so ba ka, ke sekhele sa ka!” 
O boletse tsena.

O re likatleho tsena ke 
phethahatso le boikemiset-
so ba ‘Muso oa Lesotho ba 
ho phethahatsa meralo ea 
bona le ho arabela litlhoko 
tsa sechaba; ba ho fana ka 
tokomane ea boitsebiso ho 
batho bohle ka selemo sa 
2030. O re taba ena e ntl-
afalitse ’muso le khoebo e 
ikemetseng le ho thusa hore 

litsi tsohle li bolokehe.
Lebitsong la UNICEF, Bob 

Muchabawa o re ho ba le 
tokomane ea boitsebiso 

ke mokhoa o bobebe oa 
ho fumana litšebeletso tse 
‘maloa ho kenyeletsa tsa 
bophelo le thuto, ka hoo ba 
hloka ho bona hore ngoana 
e mong le e mong o sire-
letsehile, ‘me o bolokehile. 
A re ba ela hloko hore lintho 
tsohle li ntlafetse, hape b’a 
bona hore naha e ntse e 
tšoere hantle hore ngoana e 
mong le e mong a ngolisoe.

Mookameli Lefapheng la 
Ngoliso, Napo Khulele o re 
lekala le entse bonnete ba 
hore le ngolisa batho bohle 
ka hoo letsatsi lena le hloa-
hiloeng hore ba lule fatše e 
le linaha ba ke ba itlhahlobe 
ha eba ba ntse ba e-na le 
sechaba se se nang litoko-
mane e le hore litokelo tsa 
bona li lule li sireletsehile.

Monongoaha Lekala la 
Puso ea Libaka, Borena le 
Sepolesa le keteka Letsatsi 
la Machaba la Likarete tsa 
boitsiebiso ka le reng: “Boit-
sebiso ba ka setšireletso sa 
ka.”

E atametsa litšebeletso 

DMA e reka lijo ho Basotho

Ke bonyane baa-
hi ba kaholimo 
ho 100 ba Ha 
Tšosane ba seng 

ba fumane litšebeletso tsa 
mahala tsa bophelo tse 
hlophisitsoeng ke Lekhotla 
la Motse-Moholo Maseru 
(MCC) kamor’a hore secha-
ba se phelang haufi le thoto-
bolo eo se amehe ka lebaka 
la mollo o ileng oa tlola moo. 
Tsena li etsahetse ka la 16 
Loetse monongoaha. 

Raliphatlalatso oa MCC, 
Lintle Mosala o re palong 
e seng e hlahlobiloe ha ho 
motho ea fumanoeng ka 
maemo a hlobaetsang. O 
re ba ntse ba tsoelapele ho 
hlahloba baahi ba sebaka 
sena, ‘me ha ba qala letšolo 
lena ka letsatsi la ‘Mantaha 
ba atlhehile ho bona batho 
ba fetang 100 ‘me ba ntse 
ba sebetsa hantle le bona 
ebile tebello ke hore molaet-

sa o tla pharalla le sechaba 
le lipalo li tla nyoloha.

 O re ba behile Litsi tsa 
Bophelo tse peli Majoe a 
Litšoene le Motimposo, 
‘me a bontša ha mosi o se 
o kokobetse haholo kam-
or’a hore ba o loantše ka 
matla. A re ba ntse ba fana 
ka limonkoana ho baahi ba 
sebaka sena khahlanong 
le monko o ka lebelloang 
kamor’a tšebetso ena. O re 
tebello ke hore bekeng ena 
ba be ba qetile ho tima mosi 
oo kaofela.

Baahi ba Ha Tšosane ba 
babalitse khato ena kaha 
ba supa hore ke ho bontša 
tsotello, leha ho joalo ba re 
ha e’a lekana kaha kamor’a 
tlhahlobo ba lokela ho khut-
lela sebakeng se tšoanang. 
Ba re matsatsi a fetileng 
ba ne ba sitoa le ho robala 
ke ho bupetsoa ke boemo 
bona.  

 Neo Khasane o re se 
hlokahalang ke tharollo ea 
moshoelella e tla thusa ntl-
afalong ea bophelo; ‘me ba 
bonts’a ha toti ena e ka se-

belisoa ho hlahisa khase.
 O re ha ba tsebe hore na 

bokamosong ba bona toti e 
tl’o ba ama joang haholo ha 
e le pela metsi, ka hona ba 
hloka e sebelisoe ho hlahisa 
mesebetsi le bophelo bo bo-
tle ba sechaba. 

Ho feta mona, e mong 
oa bahoebi haufi le sebaka 
sena, Thabang Rashetlane 

o hlalositse hore ho qoba 
mosi ho amme khoebo ea 
hae hobane o ne a sa rekise 
le thepa e ‘ngoe e hahlamet-
soe ke mosi ho latela boe-
mo bo e neng e le ho bona.

 O re leha MCC e nkile 
khato empa e lokela ho seb-
etsa ka thata ho bona hore 
sebaka seo se’a sireletseha 
molemong oa bophelo ba 

sechaba. A re litaba tsohle 
li lokela ho phamolela holi-
mo ke ‘muso kaha bona ba 
lefa lekhetho hore ba ntla-
faletsoe tikoloho, ka hoo ho 
bohlokoa hore ba nke boi-
karabello.

Letšolo lena la ho hlahlo-
ba baahi le tlalehoa ke MCC 
le qalile ka la 5 khoeling e 
holimo.

Letona Ofising 
ea Tona-Kholo, 
Mohlomphehi Lim-
pho Tau o re Lefa-

pha la Thibelo le Taolo ea 
Likoluoa (DMA) le rekile li-
jo-thollo tsa boleng ba M18 
Millione ho Basotho, e leng 
se bontšang boiphihlelo tl-
hahisong ea lijo tsa temo.  
Litaba tsena li hlaheletse 
polelong ea hae ea la 16 
Loetse monongoaha.

O re lefapha le mathuleng 
a ho phethela tefo ho lihoai 
tse ileng tsa le rekisetsa lijo 
mothating oa pele, kaha ho 
fihlela hona joale ba lefile 
lihoai tse 956 ka chelete e 
kaalo ka M17 Millione. A re 
ha lihoai tse 112 li saletse 
morao ka chelete e kaalo 
ka M587,661,10 ‘me bohle 
ba saletseng morao ba ka 
itlhahisa ho lefapha.

A re hona joale ke hona 
ba tl’o kena mekhahlelong 
oa bobeli oa theko e tla qala 
ka la 22 Loetse ho isa la 26 
Loetse monongoaha.

O itse ha joale ba tla 
reka lijo-thollo literekeng ka 
ho fapakana moo Butha-
Buthe ho tla rekoa poone 
ea 50kg tse 1,256, mabele 
tse 316, koro tse 80, linaoa 
tse 241 ebe Leribe ba reka 
tsa poone tse 3848, mabele 
tse 314, koro tse 300, linaoa 
ebe 43, Seterekeng sa 
Berea poone ke 3,848, ma-
bele 316, koro 300, linaoa 

Nthabeleng Seitlheko

Nthabeleng Seitlheko
e tla ba 19, ha e le Maseru 
poone e tla ba 3,778, ma-
bele e be 486, koro ke 320 
‘me linaoa 67 le literekeng 
tse ling.

O re mekotla ea poone e 

tla rekoa naha ka bophara 
ke 17, 391 mabele 2,191, 
koro ebe 2000, linaoa 
1000, ‘me mokotla oa 50kg 
oa poone e tšoeu o tla re-
koa ka chelete e kaalo ka 

M260.00 ebe e tšehla e ba 
M230.00. A re sehoai se tla 
lumelloa ho tlisa mekotla e 
100 hang-hang se boele se 
iphete ha setereke se hael-
letsoe. Mekotla ea mabele e 

tla rekoa ka chelete e kaalo 
ka M950.00 ‘me teng sehoai 
se tla lumelloa ho tlisa e 30 
hang-hang ebe se tla ipheta 
ha setereke se haelletsoe.  
A re oa koro o tla rekoa ka 
chelete e kaalo ka M380.00, 
‘me sehoai se tla tlisa me-
kotla e 30 hang-hang se 
boele se iphete ha setereke 
se haelletsoe, linaoa li tla re-
kooa ka M1,400.00 ‘me se-
hoai ka seng se tla lumelloa 
ho tlisa mekotla e 30 hang-
hang se boele se iphete ha 
setereke se haelletsoe.

O hlalositse hore lihoai li 
lokela ho ingolisa le lefapha 
e le hore li tsebe ho letset-
soa ha khaello e le teng.

H’a phethela o itse Ba-
sotho ba lokela ho kena 
temong hobane morero ke 
hore kahar'a naha ho sebe-
lisoe lijo tse hlahisitsoeng 
ke bona. A re ha tlhahiso ea 
lijo e le ngata ho ba nolofal-
loa ho arabela litlhoko ha 
bobebe le ho kenya letsoho 
thekong ea lijo tse joalo.

Tšeliso Thakholi

TSA KEREKETSA KEREKE

Morui e mong o na e-na le molisa ea neng a mo qhekella maruong a hae, eaba 
o bitsa molisa eo o re a hlahise tsa bolisa ba hae. Molisa eo ka ho tšaba ho 
kopa le ho sebetsa kathata masimong a rera ho etsa bolotsana holima bo bong 
ka ho theola mekitlane ea batho ka halofo. O entse sena hore a tsebe ho amo-
heloa ke batho h’a ba etela matlung a bona. Mong’a hae h’a bona sena, ho 
e-na le hore a khoboheloe, o ile a mo rorisa. Kriste kamor’a sena o totobatsa 
bohlale ba bana ba lefatše lena ke bo fetang ba bana ba leseli.
Batho ba kenang kereke mehla ena ha ba phele ka tsela eo bokriste bo ba 
hlokang kateng, ba fapakane hole le ba iphelelang bophelo ba chelete; ba 
etsang bonnete ba hore ba latela methati eohle e lokelang ho etsa chelete. 
Ebe see se bakoa ke’ng? Na tumelo ke ntho eo batho ba balehelang ho eona 
feela hobane e se na moelelo kapa e ba thusa ho lebala mathata a lefatše ha 
nakoana? Kapa “bana ba leseli” ba na le libopeho tse mpe? Ho hlakile hore ha 
ho e-s’o fihle tlhokomelong ea bona hore tlholo ea bobe e etsahala hamonate 
ho batho ba sa etseng letho; eona mekotla e mahlo mehlohloa e rapane.
Mohlomong ha ba tsebe hore batho ba babe ba hlohile khanya e itlhahisang 
ho bona, ba hlohile botle hobane bo pepesa bobe; ba hlohile lerato hobane le 
totobatsa botsoa. Ba tla leka ka litsela tsohle ho tlosa khanya, botle le lerato 
hobane feela ba rata ho baleha bohloko bo tla tlisoa ke ho ikelelloa hore ba 
ntse ba etsa litho li sele. Morena o re hloka re le masene ho feta bana ba 
lefatše lena, ho tšepahala letsatsi le letsatsi; hobane motho ea tšepahalang 
linthong tse nyenyane o tla tšepahala le ho tse kholo. O hloka boinehelo ba 
rona bo feletseng; hobane re sitoa ho sebeletsa marena a mabeli: Molimo le 
leruo. Joaloka mollo, chelete e ka ba mohlanka ea tšepahalang empa ea e-ba 
molisa e mobe.
Bongata ba bana ba Israele bo ne bo khala hoo bo neng bo sebelisa ho rape-
la hampe, bo etsa feela tjee hobane bo tlamehile. Ba ne ba potlakela hore 
matsatsi a thapelo a fele ba tsebe ho khutlela khoebong ea bona. ‘Me khoe-
bong eo ea bona ba ne ba habile ho qhekella bareki ba bona; ba beha lejoe 
sekaleng ho eketsa boima, ba rekisa batho ba nang le mekitlane bokhobeng, 
hape ba rekisa koro ka bolotsana.
Amos o bolela hore ho hloka toka ke bonyefoli mahlong a Morena, joaloka 
Paulosi le eena Lengolong la hae ho Timothi h’a re hopotsa hore ha re rapela 
re lokela ho hloka sepha. Thapelo ea bakriste, lengolo la Paulosi le’a bolela, e 
lokela e bontše toka le lerato ho batho bohle, ho tloha ho mofutsana ho ea ho 
morui. Ha re hopoleng hore chelete e tšoana le bukana ea ho eta e ka sebeli-
soang hohle lefatšeng, ntle le leholimong. Ebile ke mohloli oa lintho tse ngata 
haholo ntle le oa thabo feela.
Lefatše leo re phelang ho lona le tletse lintho tse ngata haholo tse khahlanong 
le thuto ea Morena, empa seo ha se bolele hore re lokela ho le baleha. Hobane 
leha re ka rata ha re na monyetla oa ho etsa joalo, ka hona re lokela ho sebe-
lisa makhabane a Sekriste ho phela bophelo bo lokileng.
Barui ba shebahala mahlong a mafutsana ba iphelela ka ho rata, ba ea libak-
eng tseo ba li ratang nako eohle. Empa seo na se ba fa khotso? Moputso oa 
bona e tla ba ofe leholimong? Se shebeng motho kantle hobane se bohlokoa 
ho eena ke sa pelong ea hae. Leha leruo e le ntho e ka koalang motho mahlo 
hakaalo, ha rea lokela ho lula maquloana re ahlola barui hore ha ba na bona 
leholimo. Mosebetsi oa rona ke ho ba thusa ho phela ka tsela e tšoanelang, 
hobane kaofela re romiloe ho phatlalatsa molaetsa. Sebelisang limpho tseo 
Morena a le fileng tsona, joaloka maruo, ho mo sebeletsa ka ho thusa bana ba 
hae ba hlokang; ka ho etsa joalo le tla be le sebelisa masene, ‘moho le bohlale 
ba lona ho etsa ho molemo.

Hlalefelang tse molemo

TSA KEREKETSA KEREKE
Amos 6:1.4-7 

Pesalema 145
 1 Timothi 6:11-16
Luka 16:19-31

Khothatso

MOKETE OA PENTEKONTA

2023-2024 SELEMO B
SONTAHA SA 26 HAR'A SELEMO

2024-2025 SELEMO C

Bahalaleli har’a Beke
 22       Loetse           Lauto

 23       Loetse           Padre Pio

 24     Loetse             Ysarn

 25     Loetse             Caian

 26     Loetse             Neol

 27     Loetse             Barrog

O ipha Pelo
Tšeliso Thakholi

Letona la Bacha, 
Tekano le Ntšet-
sopele ea Sechaba 
ebile e le Mokhethoa 

oa lebatooa la Ha Maama, 
Mohlomphehi Pitso Lesaoa-
na 'moho le bo-mphato'ae 
ba 75, ba apesitsoe e le 
litho tse feletseng tsa Ko-
pano ea Pelo e Tlotlehang 
ea Jesu litšebeletsong tsa 
Sehlabelo se Halalelang sa 
'Missa tse neng li phethela 
boikhutso ba bona ba mat-
satsi a mararo, bo bileng Ha 
'Ma-Jesu, Roma ka la 12 ho 
isa la 14 Loetse 2025.

Khothatsong ea hae Fr. 
Sylvester Thabelang Moth-
abeng o itse joalokaha 
Kereke 'm'a rona e keteka 
Mokete oa Tlotliso ea Sefa-
pano, bohle re lokela ho in-
ahana ka botebo ka Sefapa-

no sa Morena oa rona Jesu 
Kriste kaha a ile a re shoela 
le ho re lokolla ka mahloko, 
lefu le tsoho ea hae. O re 
Kriste o ile a re shoela ho-
lim’a thupa ea sefapano.

O re pele Kriste a re 
shoela sefapanong, se ne 
se fetotsoe sebaka sa lipo-
lao, sebetsa sa khoboso le 
nyeliso moo litloli tsa molao 
li neng li bolaoa ka ho fenye-
hoa ho sona, e le ho kenya 
thuto ho batho hore ba se 
ke ba oela lemeneng la lit-
lolo tsa molao. "Bohle ba 
neng ba entse litlolo tsa mo-
lao ba ne ba ahloloa ka ho 
thakhisoa Sefapanong." O 
boletse joalo a bile a eketsa 
ka hore Morena Jesu Kriste 

h'a se a le teng o ile a fetola 
thupa ea fefapano a e etsa 
letšoao la tlholo le pholoho.

O re Sefapano sa Morena 
Jesu Kriste ke letšoao la to-
pollo leo Morena Molimo a 
le tliselitseng batho kaha a 
ratile lefatše hoo a ileng a 
fana ka Mor’a Hae a Inotši 
ho tla ba topollo ea rona. 
"Kriste h'a se a le teng o ile 
a iketsa sehlabelo bakeng 
sa topollo ea rona." A rialo. 
O boetse a re sefapano ke 
letšoao la tšepo le la lerato 
la Morena Molimo ho batho.  

Kamor’a Sehlabelo sa 
'Missa puong ea hae e 
khutšoanyane, Mookameli 
oa Kopano ea Pelo e Tlot-
lehang ea Jesu boemong 
ba naha, Mofumahali Elle-
na Lepota o qalile pele ka 
ho isa liteboho tsa hae tse 
khethehileng ho bohle ba 
sebelitseng ka thata ho at-
lehisa boikhutso bona le ba 
kentseng letsoho ka boteng 
ba bona. A lebohela litho tse 
ncha tse tsamaileng leeto 
lena ka boitelo le ka lerato.

A ba kopa hore ha ba 
khutlela mahae le liparish-
ing tsa habo bona, e il’o ba 
mehlala e metle ka meseb-
etsi ea bona e le hore ba tle 
ba tsebe ho hapela Pelo e 
Tlotlehang ea Jesu lipelo 
tse ngata. "A re il’o etsang 
borapeli bo boholo ho Pelo 
e Tlotlehang ea Jesu." Ke 
eena eo.

Morena oa Sehlooho 
oa Matsieng, Seeiso Ber-
eng Seeiso h'a tšetlehela 
litho tsa habo puo o itse 
bohle rea kula! "'Me re tlile 
thabeng ho tla hlohlora bo-
home, re hometsoe re linku 
tse bohlasoa. Ka hona re 
tlile koano thabeng ho tla 
itlhoekisa joaloka Moshe ea 

neng a theohe thabeng a 
nkile lengolo."

A re Mapelo ke letsoai la 
Kereke le la naha empa let-
soai ha le tapile ha ho utloa-
hale monate oa lona. A ba 
kopa hore ba tlohe sefateng 
sa tebalo e le hore ba tle ba 
tsebe ho fetoha letsoai la 
'nete le tlang ho noka lipelo 
tse thatafetseng.

Mohlomphehi Pitso Le-
saoana eena o itse har’a 
lintho tse ileng tsa mo 
khahla haholo ho inehela 
Pelong ea Jesu ke bora-
peli bo tebileng le 'mino o 
monate oa litho tsa Kopa-
no o natefisang litšebeletso 
tsa Kereke le ho matlafatsa 
borapeli. "Kannete motho u 
se u tseba ho inehela ka ho 
feletseng ho Pelo ea Jesu, 
pelo e mohau o moholo. 
'Me e se eka e ka re lopolla 
litsietsing le mathateng a le-
fatše lena. Pelo ena e se e 
ka e ka fa lefatše lohle khot-
so le pholoho." A rialo.

A leboha bo teng ba Kere-
ke kaha a itse ke moo motho 
a ka phomolang teng a rape-
la 'moho le bakriste ba bang 
kaha bona e le baetapele 

ba sechaba ba fuoe thomo 
e matla ea ho sebeletsa 
sechaba sa Basotho. A tiisa 
hore ba lokela ho nehela ka 
botlalo bophelo ba bona ho 
Morena Jesu Kriste. A qe-
tella ka ho ikopela matla ho 
Morena Molimo hore a mo 
thuse ho tšepahalla Pelo 
e Tlotlehang ea hae ka ho 
ho ba seo a batlang ho ba 
sona. "Le lona bohle e se e 
ka le ka tšepahalla Pelo ena 
e Tlotlehang ea Jesu.

Ke hona moketeng ona o 
moholo oa Tlotliso ea Se-
fapano, Kopano ea Pelo e 
Tlotlehang ea Jesu e ileng 
ea amohela setho se le 
seng se inehelang ho Pelo 
e Tlotlehang.

Khatala tšiba ho lla tse ka mahafing
Tšeliso Thakholi

Material ho Maswae-swae
Tšeliso Thakholi

Semathi sa macha-
ba sa Naha ea Le-
sotho sa mabelo a 
matelele, 'Neheng 

Khatala o hlahile boemong 
ba bo-41 ka nako ea 2:41:16 
holima limathi tse 63 ka 
palo ho hlaha lefatšeng ka 
bophara, litlholisanong tsa 
mabelo tsa World Athletics 
Championship tse tšoaret-
soeng Tokyo, Japan ho tlo-
ha ka la 13 Loetse monon-
goaha 'me tse tlil’o fihla 
pheletsong mafelong ana a 
beke. 

Mohloli ka ho basali ke 
Sutume Asefa Kebede oa 
Naha ea Ethiopia ka nako ea 
2:16:56, ea ileng a fumane-
la naha ea habo khauta. Ha 
ka ho banna teng ea ileng 
a ikhapela tlholo ka ho tsoa 
khoeleng pele ke Tadese 
Takele oa Naha ea Ethiopia, 
ka mokhoa o tšoanang le 
eena o ile a hapela naha ea 
habo khauta.

Kamor’a ho hlaha mae-
mong ana a sa khotso-
fatseng e mong oa barati 
ba lipapali kahare ho naha, 
Puleng Monaheng o bile le 
maikutlo ka tšebetso ena e 

sa jeseng litheohelang. O 
hlalositse hore ke morati 
le motšehetsi e moholo oa 
'Neheng ho latela ka moo a 
behileng Naha ea Lesotho 
'mapeng ka papali ea ma-
belo, 'me o tiisa hore boemo 
bona o ne a sa bo lebella 
hore a ka hlaha boemong 

ba bo-41 kaha a tseba ma-
qiti le boiphihlelo ba hae 
maemong a machaba pa-
paling ena.

O re ke semathi se matla 
haholo boemong ba mach-
aba papaling ena, 'me o 
ipotsa hore na ebe lekhet-
long lena ho ile ha etsaha-

la joang. A etsa mohlala ka 
Magdalyne Masai oa Naha 
ea Kenya ea hlahileng bo-
emong ba bone hore leha 
e le semathi se hloahloa, 
haesale h'a e-s’o hlole 'Ne-
heng ho tloha mabelong ao 
ba seng b’a mathile 'moho 
Naheng ea Afrika Boroa le 

li-Olympic ngoahola. A re 
leha maemo ana a sa khot-
sofatse empa ke sesupo 
sa hore Naha ea Lesotho 
e teng, 'me e utloahatsa liqi 
tsa eona papaling ea ma-
belo. "Linaha tse ngata tsa 
lefatše li tlil’o re hlompha le 
hore ela hloko hore re teng." 
A rialo.

A re leha a sa khotsofala 
ke maemo a bo-41, empa 
o khothalitsoe haholo ke 
ho bona hore 'Neheng o 
qetile lebelo lena la hae ka 
makhethe a maholo ho se 
mathata a letho. A supa hore 
se mo khathatsang ke ho 
bona libapali tse sebetsang 
kathata ho bapatsa Naha 
ea Lesotho machabeng, ha 
li fihla hae li hlotsoe kapa li 
sa hloloa ha ho meropotso 
eo li e fuoang ke 'muso ka 
Lekala la Lipapali. "Ha li ile 
tsa amoheloa le ho lebohoa 
ka molomo ho felile, ha ho 
na letho leo ba le fuoang le 
ka ba tsosang morolo le ho 
etsa hore ba sebetse katha-
ta ho feta." A rialo.

A ipiletsa ho 'muso le ba-
hoebi ho tšehetsa libapali 
tsa Lesotho tse bapalang 
lipapali tse fapakaneng kan-
tle ho naha. Ke lekhetlo la 
pele khalala ena ea Lesotho 
e kenela lebelo lena, la boe-
mo bo holimo ba machaba.

E le karolo ea ho tla 
holisa le ho mat-
lafatsa sehlopha 
sa Swallows 'Mas-

wae-swae' hore se tsebe ho 
sebetsa hantle selemong 
sena se secha sa lipapali se 
tekenne libapali tse robeli, 
'me sa lokolla libapali tse 
peli.

Har'a libapali tsena ho 
teng khalala ea bolo ea 
maoto, e bile e le sebapali 
se ntseng se le secha haho-
lo lilemong ea ileng a matha 
sehlopheng sa Manonyane 
e leng Relebohile 'Materi-
al' Melato. Ho tekenoa ha 
Melato ho tla tjena e le ho 
latela boiphihlelo ba hae se-
lika-likoeng sa bolo ea mao-
to, kaha a qalile ho bapala 
bolo a sa le monyenyane 
haholo. Relebohile Mela-
to har’a tse ngata tseo a 
ikhethollang lithakeng tsa 
hae ka tsona ke hlompho, 
boikokobetso, boitšoaro bo 
botle le lerato la bolo.

Tšepo e kholo ke hore o 
tlil'o fana ka mohlala ona o 
motle le ho tsosa morolo le 
lerato la bolo ho bahlankana 
ba ntseng ba le banyenya-
ne haholo lilemong kahare 

le kantle ho sehlopha, ka 
mosebetsi le makhabane 
a hae papaling ea bolo ea 
maoto. Ka holimo ho tsohle, 
o mong oa mesebetsi ea 
hae ke ho tla thusa sehlo-
pha ho boloka le ho hlom-
pha molao o teng o tlamang 
lihlopha tsohle tsa A Division 
ho sebelisa bonyane libapa-

li tse tharo tsa ba katlase ho 
lilemo tse 20, nakong ea li-
papali tsa liki.

Boteng ba khalala ena ka-
hare ho sehlopha sa Swal-
lows ha bo’a thabeloa feela 
ke libapali le barati ba se-
hlopha empa le botsamaisi 
ba sehlopha sena bo mot-
lotlo haholo ka boteng ba 

mohlankana enoa kaha ke 
eena ea tlil’o thopothetsa 
lerato la papali ea bolo le 
lerato la sehlopha sa Swal-
lows kahare ho lithaka tsa 
hae. Material ke e mong oa 
bahlankana ba ntseng ba le 
banyenyane ea nang le ler-
ato le tebileng ho sehlopha 
sa Swallows. O rata Mas-

wae-swa ka pelo eohle ea 
hae! 

Papali eo a e bapalang 
e makhethe ke mofuta oa 
papali e bapaloang ke Mas-
wae-swae, e leng nehelet-
sano e makhethe ea papali 
e khahlang le ho thabisa 
barati ba bolo le ho etsa hore 
sehlopha se hlole. Hoba le 
teng leha sehlopha se ka 
bapala hantle, ha feela se 
sa hape lipapali tsa sona ho 
tšoana hantle le ha se ntse 
se hamela letanteng.

Sehlopha sa Swallows 
haesale se ikhetha ho lihlo-
pha tse ling tse kholo ka ho 
itlhahisetsa libapali ho tloha 
ho ba lilemo li hlano ho isa 
ho tse 18. Le kajeno e ntse 
e tšoere kathata ho hlahisa 
bo-Material ba bang ba ban-
gata. Qholotso e kholo ke tl-
hokahalo ea lithuso ho bona 
hore morero ona o motle oa 
atleha. 

Re ipiletsa ho Basotho 
bohle ho kenya letsoho 
ho tšehetsa sehlopha sa 
Swallows ho ntšetsa-pele 
mosebetsi ona o motle oa 
ho otla bana kaha o boetse 
o thusa ho ba qobisa lintho 
tse kotsi tse ka senyang 
bophelo ba bona. O teng 
Material kahare ho Swal-
lows lihlopha tse ngata li 
tlil’o kopana le pela li falla 
selemong sena se secha sa 
lipapali. 

E etsa liphetoho

Tšeliso Thakholi

Tšeliso Thakholi

E amohela Maroala

Sehlopha sa Bolo 
ea Maoto sa 
Swallows se phat-
lalalitse ka mo-

lao mabitso a libapali tse 
fihlang, jesi e ncha eo se-
hlopha se tlil’o e sebelisa 
lipapaling tsa monongoaha 
le bakoetlisi ba bacha ba 
fuoeng thomo ea ho khut-
lisetsa sehlopha Liking e 
Kholo ha selemo se secha 
sa lipapali sa 2025/2026 se 
fihla pheletsong ka Phato 
isao. Tsena li ile tsa tsebi-
soa baphatlalatsi ba litaba 
tsa lipapali le batšehetsi 
ba sehlopha, moketjaneng 

o neng o tšoaretsoe El Le-
gado Lounge, Masianokeng 
ka la 12 Loetse 2025.

Motsamaisi oa sehlopha 
Monghali Mothofela Lipho-
to o boleletse baphatlalatsi 
le batšehetsi ba sehlopha 
ba bileng teng moketjaneng 
oo hore mokoetlisi e mocha 
ke Nthako Nalana, batlatsi 
ba hae ba babeli ke Molefi 
Mphutlane le Adoro Lefo-
ka, Mokoetlisi oa Lithibathi-
bane ke Mphatšoe Phate ha 
litabeng tsa thuso ea pele 
e le Mofumahali 'Malitaba 

Chai.
E le ho thusa bakoetlisi le 

sehlopha ho fihlela thomo 
ea bona, o itse ba ile ba fi-
hlela qeto ea ho amohela 
libapali tse ncha tse robe-
li kahar’a sehlopha e leng 
Paseka Ntlaloe ho tsoa se-
hlopheng sa Limkokwing, 
Matobako Rajake ho tsoa 
ho Airport Birds 'me bobe-
li bona bo tlil’o matlafatsa 
sehlopha mpeng ea lebala. 
Haele Rethabile 'Molotsi o 
tsoa ho Mapaola le Bongani 
Pule ho hlaha sehlopheng 

sa NaughtyBoys bona ke 
lithibathibane.

A re ba bang ke Relebohile 
Melato ho tsoa ho Manon-
yane, Phendile Mosweni le 
Katleho Ramatla ba tsoa ho 
AC Millan, ha oa ho qete-
la e le Bokang Ntepane ho 
hlaha ho Roller Stars. Ka 
kakaretso ke libapali tse 20 
tse ikemiselitseng ho tla e 
hlanaka selemong sena se 
secha sa lipapali. Kamorao 
ho mona o ile a hlahisa jesi 
e ncha ea sehlopha, 'me a 
re le batšehetsi ba ka e fu-

mana ka litheko tse tlase 
haholo. 

President ea Sehlopha sa 
Swallows Monghali Nkhahle 
Nkhahle o boletse hore se-
hlopha sa habo se thehiloe 
khale haholo, 'me haesale 
e le sona se hlahisetsang 
lihlopha tse ling sethopo ho 
tloha ka nako eo ho fihlela 
hona joale. Ka hona ba ile 
ba hlokomela boemo bona 
ba hore bona ba fetohile 
bahlahisi bao lihlopha tse 
ling li fihlang li inkela libapali 
ka thutsoana ea 'mooane, 
'me ba ile ba ipuoa le komiti 
ea habo eo a sebetsang le 
eona kamor’a hore ba tsoe 
lihlopheng tse kholo hore 
ba tla nka lilemo tse peli, ba 
ntse ba le ho A Division ebe 
sa boraro ba khutlela Liking 
e Kholo. 

"Selemo sa boraro ke 
sona sena, seo re lakatsang 
ho iphumana re khutletse 
kahar’a lihlopha tse kholo." 
O boletse joalo a tiisa hore 
morero ona o motle ba ke 
ke ba tseba ho o phetha ba 
le bang ntle le tšehetso ea 
bahoebi le batšehetsi ba 
sehlopha. Ka hona a ipilet-
sa ho bohle ho kenya letso-
ho le toma katlehisong ea 
morero ona.

H'a bua moketjaneng ona 
mokoetlisi e mocha, Nthako 
Nalala o ipilelitse ho libapali 
tsa habo ho sebetsa kathata 
kaha thomo eo ba e fuoeng 
e le boima haholo, 'me e 
hloka hore ba e tšoarisane 
'moho ho fihlela katleho. A 
re ka lebaka la tsela e telele 
eo ba tlil’o e tsamaea e 
nang le liqholotso tse fapa-
kaneng ba ekelitse lenane 
la libapali e le hobane ba 
batla tšebetso ea nako e 
telele e se nang ho khaoha 
mahareng a lipapali. A re e 
'ngoe ea liqholotso tse kho-
lo ke hore boholo ba libapali 
ke bana ba sekolo bao ba 
bang ba bona ba ntseng ba 
le sekolong ha joale. A kopa 
bohle ho tšoarana ka mat-
soho ho fihlela taba-tabelo 
ea botsamaisi ba sehlopha.

Lebitsong la libapali tse 
ncha Relebohile Melato 
'Material' ka moo ba mo 
tsebang ka teng mabaleng 
o lebohile sehlopha haele 
mona se ba file monyetla 
o moholo oa ho iphumana 
ba se bapalla. A tiisa hore 
monyetla oa mofuta ona ha 
se ba bangata ba o fuma-
nang. "Re motlotlo haholo 
e bile rea leboha ka ho ba 
libapali tsa sehlopha sa 
Swallows." O boletse joalo.

A tšepisa pontšeng ea 
bohle hore ba tlil’o sebetsa 
ka boitelo ho thusa sehlo-
pha sa habo hore se khut-
lele lihlopheng tse kholo 
tsa Premier League. "Ha re 
hlokahala re tla ba teng ka 
linako tsohle, ha re le teng 
re tlil’o ithuta 'me mollo oa 
khale oa Swallows re tlil’o 
o tukisa, tlhase li tlil’o tlola!" 
Ke Material eo.     

Bompoli ba me-
hleng ba Liki e 
Kholo, Matlama 
'Tse Putsoa' ba tla 

amohela sehlopha se secha 
sa Maroala, se sa tsoa kena 
Liking e Kholo, papaling ea 
sona ea bobeli ea Mokha-
hlelo oa Pele oa Liki e Kho-
lo e tlil'o bapalloa Lebaleng 
la Setsi sa Tlhabollo ea 
Batšoaruoa(LCS), Maseru 
mafelong ana a beke.

Papaling ea pele ea 
Matlama eo barati ba ban-
gata ba bolo ea maoto ba 
neng ba e shebile ka leihlo 
le nchocho, e neng e bula 
selemo se secha sa lipa-
pali e bileng Makhoarane, 
Morija ka Moqebelo oa la 
13 Loetse monongoaha 
ke moo e ileng ea bapala 
ka seahlolo sa 1-1 le Lija-
batho. Lijabatho e neng e 
tuka malakabe e ne e se 
e matha pele ka ntlha, ha 
Molefe Thatho a tla lekanya 
lintlha karolong ea bobeli ea 
papali.

Ke selemo sa bobeli ka 
tatellano sehlopha sa Matla-
ma se ntse se fuoa sehlopha 
se secha se fihlang kahare 
ho Liki e Kholo papaling ea 
sona ea bobeli. Selemong 
se fetileng ha sehlopha se 
sa tsoa Liking e Kholo sa 

Mzamane se ne se fihla se 
ne se amoheloe ke Matla-
ma. Kajeno ba tlil'o amohela 
Maroala. Potso e kholo eo 
barati ba bolo ba ipotsang 
eona ke hore na ho tla ba 
bonolo ha kae ho Matlama 
ho tla hlola sehlopha seo e 
sa se tsebeng hantle hore 
na se bapala joang? 

Ka linako tse ling ha ho be 
bonolo ho lihlopha tse kholo 
joaloka Matlama ho hlola li-
hlopha tse ncha joaloka Ma-
roala kaha e sa tsebe han-
tle hore na e tla itokisetsa 
sona ka tsela ea mofuta ofe. 
Athe Maroala eona e tseba 
Matlama, 'me ba tla be ba 
sa qale ho e bona. Leha e 
ne e bapala Morija ba bang 
ba batsamaisi ba sehlopha 
seo ba ne ba le teng ba bo-
hile papali ea eona le Lija-

batho.
Leha ho le joalo, Lioli e 

se e fane ka mohlala o mo-
tle oa hore na lihlopha tse 
ncha kahar’a Liki e Kholo li 
amoheloa ka tsela ea mo-
futa ofe, 'me ho bohlokoa 
ho Matlama ho se senye 
mohlala oo o motle oa hore 
e teteke Maroala 5-0. Ke ka 
tsela eo lihlopha tse ncha li 
amoheloang ka teng selemo 
sena se secha sa lipapali.

Ho latela ka moo Matlama 
e ntseng e itlhopha ka matla 
ka teng, ke pontšo ea hore 
hantle e batla ho sebelisa 
leano la Lioli la ho amohe-
la lihlopha tse ncha ka 5-0. 
Ho sa le joalo, sehlopha sa 
Matlama se maemong a bo-
supa ka papali e le 'ngoe, 
ea bapala ka ho lekana 'me 
e na le ntlha e le 'ngoe ka 

mokotleng. Maroala e mae-
mong a bo-11 ha e-s’o ba-
pale papali leha e le 'ngoe. 
Ka hona ha e na letho ka 
khetsing.

Lipapali tse tlang ho bapa-
la ka Sontaha mafelong ana 
a beke tsona li eme tjena: 
LUFC e tla koebana le Lifo-
fane, Machokha e amohele 
Manonyane, LDF e isane 
holimo le tlase le Linare. 
Athe Majantja e tla betana 
le Liphakoe, LCS e botsane 
lipotso le Bantu. Haele Lioli 
le Lijabatho papali ea tsona 
ha e na ho bapaloa kaha ka 
Moqebelo Lioli e tla be e ba-
pala le Orlando Pirates litl-
holisanong tsa Mohope oa 
CAF Champions League. 
Papali ea ho qetela ea Son-
taha, LMPS e tla amohela 
Members.


